
BRÉF TIL BÆNDA 

Á VESTURLANDI

Útg.: Búnaðarsamtök Vesturlands, Hvanneyri,  311 Borgarnes, s: 437-1215, netfang: buvest@vesturland.is  

Veffang: www.vesturland.is/buvest   Ábyrðarm:  Eiríkur Blöndal ebl@bondi.is
9. bréf, 2003.






                  Október

Árshátíð bænda á starfssvæði Búnaðarsamtaka Vesturlands

1. nóvember 2003 á Hótel Borgarnesi.
Á aðalfundi BV í vor var samþykkt að halda árshátíð. Búnaðarfélag Þverárþings sér um framkvæmd árshátíðarinnar í samvinnu við Búnaðarsamtökin og hún verður þann 1. nóv. nk. á Hótelinu í Borgarnesi.  Forsala aðgöngumiða er til félagsmanna sem eru í búnaðarfélögum og þurfa þeir að hafa samband við skrifstofu Búnaðarsamtakanna s. 437-1215, eða senda póst til heh@bondi.is eða gsig@bondi.is fyrir 27. október nk. Hver félagsmaður á rétt á tveimur miðum á 3.500 kr. Hér gildir: -fyrstur kemur fyrstur fær. Eftir það verða miðar seldir til annarra sem þess óska og er miðaverð til þeirra kr. 4.000. Við hvetjum bændur til að fjölmenna á þessa fyrstu árshátíð okkar, því fleiri þeim mun meiri líkur á að hún verði að árvissum atburði.

Dagskrá:

Húsið opnar kl. 20.00.  Boðið verður uppá fordrykk. 

Árshátíðin hefst með borðhaldi kl. 21.00 þar sem boðið verður uppá fjölbreytt hlaðborð með forréttum, heitum og köldum kjötréttum, eftirrétt og kaffi.

Ýmis skemmtiatriði verða á meðan á borðhaldi stendur.

Dansleikur fram eftir nóttu þar sem Þotuliðið mun halda uppi fjörinu.

Gisting:

Tilboð á gistingu á Hótelinu er tveggja manna herbergi á 5.000 kr. nóttin. Morgunverður er innifalinn. Þeir sem vilja bóka gistingu þurfa að hafa samband beint við Hótelið.

Umsóknir 

Þróunarverkefni og jarðabætur á lögbýlum

Nú er rétt að fara að huga að jarðabótum næsta árs.   Umsóknareyðublöð um framlag vegna jarðabóta vegna ársins 2004 fást hjá okkur.  Styrkhæfar framkvæmdir eru t.d. kornrækt, upphreinsun skurða, vatnsveitur, bætt aðgengi að landi, hagaskýli fyrir hross, breytingar á básum í fjósi, breytingar á gyltustíum og kölkun túna.  Verið er að ljúka úttektum á styrkhæfum jarðabótum þessa árs.
HRÚTADAGUR 31. okt

Samkvæmt REGLUGERÐ nr. 709/2003 um breytingu á reglugerð nr. 484/1998 um gæðamat, flokkun og merkingu sláturafurða þarf að vera búið að slátra hrútlömbum fyrir 1. nóv. til þess að þau megi auðkenna með bókstafnum D.  Reglugerðina er upplagt að skoða á vefnum www.reglugerd.is.

dkBúbót – námskeið í haust
Í haust verður boðið uppá tvenns konar námskeið í dkBúbót ef næg þátttaka fæst. Þessi námskeið verða með svipuðum hætti og fyrri námskeið í dkBúbót en það er Upplýsingatækni í dreifbýli sem er í samstarfi við Bændasamtökin um framkvæmd þeirra. Þessum námskeiðum verður ekki fylgt eftir með heimsókn leiðbeinanda.

1. Upprifjunarnámskeið þar sem farið verður hratt yfir þau atriði sem kennd voru á grunnnámskeiðunum fyrr á árinu. Sérstök áhersla verður síðan lögð á launakerfið og sölureikningakerfið.

2. Nýting bókhaldsupplýsinga, búrekstrarhagfræði og áætlanagerð í dkBúbót. Skilyrði fyrir þátttöku í þessu námskeiði er að þátttakendur hafi fært bókhald í a.m.k. eitt ár í dkBúbót eða verið þátttakendur í verkefninu markmiðstengdar búrekstraráætlanir í sama tíma.

Þeir sem hafa áhuga á að koma á námskeið eru beðnir um að skrá sig á skrifstofu Búnaðarsamtakanna. Leiðbeinendur verða Sigurður Eiríksson frá Bændasamtökum Íslands og Guðrún Sigurjónsdóttir frá Búnaðarsamtökum Vesturlands. 

Verslun með íslenskt bygg

Með vaxandi kornrækt verða meiri viðskipti með íslenskt bygg milli bænda.  Tæknivæðingin í greininni er smásaman að aukast og nýjum traktorsknúnum valsi hefur t.d. verið tekið fegins hendi á svæðinu.  Þá eru menn einnig búnir að ná tökum á verkun byggs með própíonsýru.  Hjá innflytjendum fæst nú innflutt bygg á tæpar 18 kr/kg  miðað við lágmark 3 tonna viðskipti en tæpar 19 kr/kg í stórsekkjum. Flutningur kemur svo til viðbótar og stærri viðskiptavinir fá betri kjör.  Verð milli bænda hér á Vesturlandi er algengt um 20-22 kr, (þurrefni 85-90%) en rannsóknir hafa sýnt að íslenska byggið stenst samanburð við erlent korn hvað varðar fóðrunarvirði.  Áhugasamir ættu m.a. að kynna sér grein eftir Gunnar Ríkharðsson og  Einar Gestsson í riti Ráðunautafundar 1998, bls. 78-86, þessa grein má t.d. nálgast á greinasafni landbúnaðarins á vefnum www.landbunadur.is.  Hjá Aðfangaeftirlitinu fengust þær upplýsingar að skrá þurfi hjá þeim hver selur byggið og hverjum en það er ekki enn sem komið er sérstakur kostnaður vegna þessa. Að sögn Sigurðar Sigurðarsonar dýralæknis á Keldum eru ekki sérstakar reglur um verslun með bygg milli bænda hérlendis út frá sóttvarnarlegu tilliti, en það verður skoðað hvaða kröfur þarf að gera.

Hugmyndasamkeppni

-nafn á árshátíð okkar bænda-
Okkur bráðvantar hugmyndir ykkar um eitthvað gott og þjált nafn yfir árshátíðina okkar. Ef ykkur dettur eitthvað snjallt í hug sendið þá hugmyndina til Guðrúnar hjá Búnaðarsamtökunum eða á netfang glit@simnet.is fyrir 27. okt. nk. (Svipuð hátíð á Vestfjörðum kallast t.d. Rjómaball). Dómnefnd mun fara yfir þær hugmyndir sem berast og verðlauna þá sem best þykir á árshátíðinni.

Aðalfundur landssambands kornbænda

Aðalfundur landssambands kornbænda verður haldinn í húsakynnum Rannsóknarstofnunar landbúnaðarins, föstudaginn 7. nóvember 2003 og hefst kl. 11.00.  Fundurinn er öllum  opinn.

DAGSKRÁ 

11.00  Setning

          Ólafur Eggertsson, formaður

11.10  Niðurstöður korntilrauna 2003

          Jónatan Hermannsson, tilraunastjóri RALA á Korpu

11.35  Sjúkdómar og illgresi - Sáðskipti

          Guðni Þorvaldsson og Jón Guðmundsson, sérfræðingar á RALA

11.50  Umræður

12.00  Hádegisverður

12.45  Íslensku yrkin hjá Svalöf Weibull í Svíþjóð

          Þorsteinn Tómasson, forstjóri RALA 

13.00  Horfur í útsæðismálum hjá innflytjendum

13.15  Kornrækt í Þingeyjasýslu

          Ingvar Björnsson, ráðunautur hjá Búnaðarsambandi Eyjafjarðar 

13.40  Notkun byggs í fóðrun mjólkurkúa

          Grétar Hrafn Harðarson tilraunastjóri Stóra Ármóti.

14.00  Orf –Líftækni

          Júlíus Kristinsson, framkvæmdastjóri

14.30  Úttekt á tilraunarækt í maís hjá bændum

          Þóroddur Sveinsson, sviðsstjóri búrekstrarsviðs RALA á Möðruvöllum

15.00  Umræður

15.30  Kaffihlé

16.00  Venjuleg aðalfundarstörf

17.00  Fundarlok

                UPPSKERUHÁTÍÐ KORNBÆNDA

Að kvöldi fundardags býður MR fóður fundarmönnum til kvöldverðar. 

(af vef RALA www.rala.is)

Hrossaræktendur – skyldumerkingar hrossa

Samkvæmt reglugerð nr. 463/2003 skulu öll ásetningsfolöld, fædd eftir 1. janúar 2003 vera einstaklingsmerkt við hlið móður fyrir 10 mánaða aldur.  Hvað varðar sláturhross skulu folöld sem slátrað er fyrir 10 mánaða aldur auðkennd þannig að fæðingarnúmer móður er gefið upp við slátrun.  Með einstaklingsmerkingu er átt við ör- eða frostmerkingu sem viðurkennd er af Bændasamtökum Íslands.  Einfaldasta leiðin til að koma reglu á skráningu hrossa er að vera þátttakandi í skýrsluhaldskerfi Bændasamtaka Íslands og er þá bæði átt við þá sem ala folöld til ásetnings og slátrunar.  Þeir aðilar sem vilja kynna sér skýrsluhaldið og gerast þátttakendur er bent á að hafa samband við Laufeyju Bjarnadóttir hjá BV, s: 437-1215.

Einstaklingsmerkingar nautgripa

Einstaklingsmerkingar nautgripa eru nú komnar til framkvæmda.  Til að þetta gangi sem best fyrir sig þurfa kúabændur að skila mjólkurskýrslum reglulega og skrá á þær númer allra kálfa sem settir eru á til lífs (lengur er 30 daga).  Kaupi kúabændur gripi, færa þeir þær upplýsingar á bakhlið skýrslunnar um hvaðan gripurinn kom og hvaða dag.  Selji kúabændur gripi til lífs, færa þeir þær upplýsingar bæði að framan og aftan á skýrslublaðið um sölu og aftan á blaðið hvert gripurinn fór og hvenær.  Séu einhver vafaatriði varðandi útfyllingu skýrslunnar er kúabændum bent á að hafa samband við nautgriparæktarráðunauta BV; Friðrik, Guðlaug eða Laufeyju.

